
O‘ZBEKISTON 
RESPUBLIKASINING JAHON 
SAVDO TASHKILOTIGA A’ZO 

BO‘LISHIGA OID

Ruzibayev Jahongir Nodirovich
O‘zbekiston Respublikasi Vazirlar Mahkamasi huzuridagi Soliq 

qo‘mitasi xodimi
Annotatsiya: Ushbu maqolada JSTga a’zo bo‘lishning ijobiy va salbiy ta’sirlari guruhlashtirilgan, mamlakat uchun yuzaga 
kelishi mumkin bo‘lgan muammolar (shu jumladan, omillar) tahlil qilingan hamda zararlarni minimallashtirish bo‘yicha 
ilg‘or xorijiy tajribalar o‘rganib chiqilgan.

Kalit so‘zlar: Jahon Savdo Tashkiloti, JSTga a’zo bo‘lishning ijobiy va salbiy ta’sirlari, JSTga a’zo bo‘lgan qo‘shni mam-
lakatlar iqtisodiyoti tahlili, JSTga a’zo bo‘lishda yuzaga kelishi mumkin bo‘lgan xavf-xatarlar.
Abstract: This state include in the positive and negative consequences of membership in the WTO are grouped, potential 
problems (in that number of factors) are analyzed for the country, and the best foreign practices are investigated to min-
imize the damage.

Key words: World Trade Organization, positive and negative consequences of WTO membership, analysis of the econo-
mies of neighboring WTO member countries, potential risks of WTO membership.
Аннотация: В данной статье группируются положительные и отрицательные последствия членства в ВТО, анали-
зируются потенциальные проблемы (в том числе факторы) для страны, а также исследуются лучшие зарубежные 
практики по минимизации вреда.

Ключевые слова: Всемирная торговая организация, положительные и отрицательные последствия членства в 
ВТО, анализ экономик стран-соседей-членов ВТО, потенциальные риски членства в ВТО. 

K I R I S H
So‘nggi yillarda Yangi O‘zbekistonda olib borilayotgan ulkan iqtisodiy islohotlar, mamlakatning investitsion 

muhitini shakllantirish, O‘zbekiston Respublikasining xalqaro imijini yanada oshirish, shu bilan birgalikda, milliy 
iqtisodiyotning barqarorligini ta’minlashga qaratilganligi mavzuning dolzarbligini ko‘rsatib bermoqda. Bois Yangi 
O‘zbekistonning 2022–2026-yillarga mo‘ljallangan taraqqiyot strategiyasining 97-maqsadida Jahon savdo 
tashkiloti (keyingi o‘rinlarda JST)ga a’zo bo‘lish keltirib o‘tilgan. 

(Ma’lumot o‘rnida: JST 1995-yil 1-yanvarda, xalqaro savdoni liberallashtirish va a’zo mamlakatlar savdo va 
siyosiy munosabatlarini tartibga solish maqsadida tashkil etilib, bugungi kunda 164 ta a’zo davlatni o‘z ichiga oladi).

A D A B I Y O T L A R  S H A R H I
Jahon savdo tashkiloti faoliyati va unga a’zo bo‘lish masalasi xorijiy va mahalliy tadqiqotchilarning doimiy 

diqqat-e’tiboridagi tadqiqot mavzularidan biridir.
Professor A. Vaxobov tomonidan JST faoliyati tahliliga doir tadqiqotlar amalga oshirilgan bo‘lib, “Jahon 

iqtisodiyotida o‘tish davri iqtisodiyoti bir xo‘jalik yuritish tizimining boshqasi bilan almashish holatini ifoda etadi. 
Bu jarayon nisbatan uzoq davrni o‘z ichiga oladi. Ushbu mamlakatlarning Jahon Savdo Tashkilotiga (JST) 
a’zo bo‘lishi qator qiyinchiliklar va muammolar tug‘dirishi bilan barobarida iqtisodiyotda raqobatdoshlik muhitini 
yaratish, iqtisodiy islohotlarni jadallashtirish omili bo‘lib xizmat qilishi mumkin”, deya ta’kidlaydi.

O‘zbekistonning jahon savdo tashkilotiga qo‘shilishi yuzasidan tadqiqotlar olib borayotgan N. Zufarova 
esa, “Iqtisodiyoti o‘tish davrida bo‘lgan barcha mamlakatlarda (nafaqat sobiq sotsialistik mamlakatlar, balki XX 
asrning 60–70-yillarida import o‘rnini to‘ldiradigan sanoatlashtirish strategiyasiga amal qilgan rivojlanayotgan 
mamlakatlarda ham) liberallashtirish sari dastlabki qadamlar bir tomonlama qarorlar qabul qilish bilan u yoki bu 
tarzda bog‘liq bo‘ldi. Islohotlarni bir tomonlama o‘tkazish savdo siyosati sohasida mamlakat to‘liq suverenitetini 
nazarda tutadi, bu esa uning nuqtayi nazaridan ko‘ngildagi maqsadlarga erishishning optimal sanalgan usulla-
rini tanlashda hukumatning “qo‘lini yechib yuboradi”, deb hisoblaydi.

Shuningdek, Yaqin orada Jahon savdo tashkilotiga to‘laqonli a’zo bo‘lish O‘zbekiston iqtisodiyotini liberal-
lashtirish yo‘lidagi ustuvor yo‘nalishlardan biri ekanligi xususida davlatimiz rahbari Shavkat Mirziyoyev 19 sen-
tyabr kuni Nyu-Yorkda BMT Bosh assambleyasining 78-sessiyasidagi nutqida aytib o‘tdi.

Global tahdidlarga qaramasdan, mamlakat iqtisodiyoti “izchil islohotlar” tufayli “barqaror o‘sish sur’atlarini 
namoyon etmoqda”.

“So‘nggi olti yilda yalpi ichki mahsulot hajmi 1,5 martadan ortiq ko‘paydi. Bizning bosh maqsadimiz – 2030-
yilga qadar bu ko‘rsatkichni yana 2 barobarga oshirishdir”, – deya ta’kidladi Prezident.

T A H L I L  V A  N A T I J A L A R
Yuqorida keltirilgan tendensiyalardan kelib chiqib, JSTga a’zo bo‘lishning ijobiy va salbiy ta’sirlari 

guruhlashtirildi, mamlakat uchun yuzaga kelishi mumkin bo‘lgan muammolar (shu jumladan, omillar) tahlil 
qilindi hamda zararlarni minimallashtirish bo‘yicha ilg‘or xorijiy tajribalar o‘rganib chiqildi. Olib borilgan tahlillar 
natijasida O‘zbekiston Respublikasi milliy manfaatlaridan kelib chiqib, ustuvor yo‘nalishlar belgilab olindi.

1. JSTga a’zo bo‘lishning ijobiy va salbiy ta’sirlari bo‘yicha.
Xususan, JSTga a’zo bo‘lishda mamlakatga investitsiya hajmining va ish o‘rinlarining ko‘payishi, aholi to‘lov 

qobiliyatining o‘sishi, mahsulotlar sifatining oshishi hamda ularning narxi pasayishi va eng asosiysi ishlab chiqa-
rish hajmining keskin oshishi natijasida ortiqcha qo‘shilgan qiymatning hosil bo‘lishi kabi ijobiy ta’sirlari aniqlandi.

Shuningdek, davlat byudjeti daromadlarining keskin qisqarishi, mahalliy ishlab chiqaruvchilar shu jum-
ladan, qishloq xo‘jaligi subyektlarining inqirozga yuz tutishi, strategik ahamiyatdagi korxonalar rentabelligining 
pasayishi ortidan milliy iqtisodiyotning beqarorlashuvi kabi bir qator salbiy ta’sirlari ham mavjud.

2. JSTga a’zo bo‘lgan Rossiya Federatsiyasi, Qozog‘iston va Tojikiston respublikalari iqtisodiyoti 
tahlili bo‘yicha.

Bundan tashqari, JSTga a’zo bo‘lishda yuzaga kelishi mumkin bo‘lgan muammoli holatlar bo‘yicha Rossiya 
Federatsiyasi, Qozog‘iston va Tojikiston respublikalari faoliyatlari tahlil qilindi (ilova qilinadi). 

Xususan, Rossiya Federatsiyasi tomonidan JSTga a’zo bo‘lishda mahalliy qishloq xo‘jaligi mahsulotlarini 
ishlab chiqaruvchilar hamda strategik ahamiyatdagi korxonalarga davlatning individual imtiyozlari va subsidi-
yalarining taqdim etilishi huquqi saqlab qolinganligi natijasida yalpi ichki mahsuloti hajmi 2,2 trln.dollarni (2011-
yilda 2,0 trln.dollar yoki 109 foiz) tashkil etgan.

(Ma’lumot o‘rnida: Rossiya Federatsiyasining JSTga a’zo bo‘lishi 1995-yildan – 2011-yilga qadar davom 
etib, 2012-yil avgustga kelib yakunlangan. Bunda, RF milliy manfaatlaridan kelib chiqib, quyidagi 3 yo‘nalishda 
o‘z huquqini saqlab qolgan:

1. Sanoat sohasida davlat bojlarini 7 yilga qadar 9,5 foizdan – 7,3 foizga pasaytirish.
2. Mahalliy qishloq xo‘jaligiga 1 yilda umumiy qiymati 9 mlrd.dollarga teng bo‘lgan davlat subsidiyalarini 

ajratish hamda qishloq xo‘jaligi mahsulotlariga import bojini 13,2 foizdan – 10,8 foizga pasaytirish.
3. Xizmat ko‘rsatishning 155 sohasidan 30 tasida erkin raqobat qolgan 125 tasida xorijiy kompaniyalar 

faoliyatini cheklash.)
Shuningdek, Qozog‘iston Respublikasining JSTga a’zo bo‘lishi natijasida yalpi ichki mahsulot hajmi 

37,5 foizga qisqarib 128,1 mlrd.dollarni tashkil etgan (2014-yilda 205,0 mlrd.dollar). Bundan tashqari, mazkur 
tendensiya Respublika makroiqtisodiy ko‘rsatkichlarining barcha indikatorlariga salbiy ta’sir ko‘rsatgan.

(Ma’lumot o‘rnida: Qozog‘iston Respublikasi 1996-yil JSTga a’zo bo‘lish maqsadida ariza taqdim etgan 
bo‘lib, 2015-yil 27-iyul kuni JSTning 162 sonli a’zosi bo‘lgan. Mamlakat oziq-ovqat xavfsizligini ta’minlash maq-
sadida hukumat tomonidan qishloq xo‘jaligini yalpi ichki mahsulotning 8,5 foizi miqdorida subsidiyalash huquqini 
saqlab qolgan. Shunga qaramasdan mamlakat tashqi savdo aylanmasi 45,8 foizga (2014-yilda 120,0 mlrd.
dollar) shu jumladan, eksport 52,4 foizga qisqargan.)

Shu bilan birgalikda, Tojikiston Respublikasining JSTga a’zo bo‘lishi natijasida yalpi ichki mahsulot hajmi 
19,3 foizga oshib 9,1 mlrd.dollarni tashkil qilgan (2012-yilda 7,6 mlrd.dollar, aholi jon boshiga 959 AQSh dollari). 
Biroq, mamlakatning tashqi tovar-aylanmasidagi eksport ulushi 25,2 foizga qisqargan. Shunga qaramasdan, 
Tojikiston Respublikasi JSTning aholi jon boshiga to‘g‘ri keladigan YaIM hajmi 1000 AQSh. dollarigacha bo‘lgan 
mamlakatlarda qishloq xo‘jaligi sohalarini 10 yil muddatga qadar hukumat tomonidan subsidiyalash imkoniyat-
idan foydalanishi evaziga milliy iqtisodiyotida nisbatan barqarorlik saqlanib qolingan.

(Ma’lumot o‘rnida: Tojikiston Respublikasi JSTga 11 yillik muddatdan keyin 2013-yil mart oyida 159 sonli 
a’zo sifatida qabul qilingan. Hukumat tomonidan milliy iqtisodiyotning 24 foizi shu jumladan, aholining 50 foizi 
qishloq xo‘jaligi ulushiga to‘g‘ri kelishi ta’kidlanib, JSTdan 10 yil muddatda sohani davlat himoyasida saqlash 
(subsidiyasilar, imtiyozlar) huquqi olingan.)

3. O‘zbekiston Respublikasining JSTga a’zo bo‘lishida yuzaga kelishi mumkin bo‘lgan xavf-xatar-
lari bo‘yicha.

JSTga a’zo bo‘lgan davlatlar faoliyatining tahlili shuni ko‘rsatmoqdaki, mamlakatning tegishli sohalarini shu 
jumladan, strategik ahamiyatdagi korxonalarni tashkilotga a’zo bo‘lishga qadar tayyorlab borish shuningdek, 

a’zo bo‘lganda mazkur soha va korxonalarni davlat tomonidan ma’lum bir muddatda qo‘llab-quvvatlash (sub-
sidiyalash, imtiyozlar berish) muhimdir. Mazkur harakatlarni o‘z vaqtida bajarmaslik mamlakat xavfsizligiga bir 
qator xavf-xatar uyg‘otishi mumkin.

Xususan, mamlakat oziq-ovqat xavfsizligini ta’minlashning asosiy bo‘g‘ini hisoblangan qishloq xo‘jaligi 
sohasidagi tadbirkorlik subyektlarining inqirozga yuz tutishi. Bunda, hukumat tomonidan aholini yetarli darajada 
oziq-ovqat mahsulotlari bilan ta’minlanmasligi bevosita mamlakat milliy xavfsizligiga tahdid sifatida baholanadi.

(Ma’lumot o‘rnida: 2022-yilda O‘zbekiston Respublikasi yalpi ichki mahsulotining 25,1 foizi qishloq xo‘jaligi 
ulushiga to‘g‘ri kelib, aholining 27 foizi mazkur sohada bandlik bilan ta’minlangan. Shuningdek, 2022-yilda 
qishloq xo‘jaligi sohasida faoliyat yuritib kelayotgan 38 958 ta tadbirkorlik subyekti tomonidan 4 271,0 mlrd. 
so‘m miqdoridagi soliqlar davlat byudjetiga undirilgan. Bundan tashqari, JSTga a’zo bo‘lgan XXR, Yevropa 
mamlakatlari hamda Janubi-sharqiy Osiyo mamlakatlari qishloq xo‘jaligi sohasida zamonaviy texnologiyalarni 
joriy etish orqali yuqori hosildorlikka erishganlar.)

Shu bilan birgalikda, strategik ahamiyatga ega bo‘lgan korxonalar va mahalliy ishlab chiqaruvchilarning 
erkin bozor raqobatiga bardosh bera olmasligi o‘z navbatida mazkur korxonalarning tugatilishiga yoki bankrot 
bo‘lishiga sabab bo‘ladi. Buning oqibatida esa ishsizlik sonining keskin oshishi, aholi to‘lov qobiliyatining pasa-
yishi va davlat byudjeti daromadlarining qisqarishiga sabab bo‘ladi.

(Ma’lumot o‘rnida: 2022-yilda 56 492 ta mahalliy ishlab chiqarish korxonalari tomonidan jami 64 569,0 mlrd. 
so‘m (shu jumladan, foyda 24 864,7 mlrd. so‘m, nedra – 11 454,3 mlrd. so‘m, QQS – 9 560,2 mlrd. so‘m, 
aksiz – 4 994,9mlrd. so‘m, JShDS – 3 906,4 mlrd. so‘m va boshqa soliqlar 9 841,2 mlrd. so‘m) miqdoridagi 
soliqlar byudjetga undirilgan. Bundan tashqari, 270 ta strategik ahamiyatga ega yirik korxonalar tomonidan 
88 304 mlrd. so‘m (davlat byudjeti daromadlarining 60 foizi) miqdorida soliqlar to‘langan)

Shuni alohida qayd etish lozimki, JSTga a’zo bo‘lishda eng yuqori xavf-xatar bu transmilliy kompani-
yalarning mamlakat siyosiy faoliyatiga ta’sir o‘tkaza boshlashi hisoblanadi. 

X U L O S A  V A  T A K L I F L A R
O‘zbekistonning JSTga a’zo bo‘lish imkoniyatlariga qisqacha baho beradigan bo‘lsak, ular so‘nggi yillarda 

jiddiy islohotlarni boshdan kechirgan turizmni rivojlantirish, integratsiya imkoniyatlarini oshirish, tarifsiz chek-
lovlarni qisqartirish, iqtisodiyotga to‘g‘ridan-to‘g‘ri investitsiyalar ulushini oshirish, investitsiyalar hajmini pasayti-
rishda namoyon bo‘lmoqda. O‘zbekistonning Jahon savdo tashkiloti vakillari bilan muzokaralari yana ikki-uch yil 
davom etishi mumkin. A’zolik masalasi osonlikcha hal bo‘lmaydi, oldinda qiyin bosqichlar turibdi. Muzokaralar 
mavzulari va muammolarining doirasi shunchalik kengki, ulardan birini yo‘qotish yangi muammoga olib kelishi 
mumkin.

Yuqorida keltirib o‘tilganlarni shuningdek, JSTga a’zo bo‘lish O‘zbekiston Respublikasi oldidagi eng dol-
zarb masala ekanligini inobatga olgan holda, tashkilotga a’zo bo‘lishda yuzaga kelishi mumkin bo‘lgan xavf-
xatarlarni bartaraf etish yuzasidan quyidagi yo‘nalishlarda islohotlarni amalga oshirish maqsadga muvofiqdir. 

1. Mahalliy ishlab chiqaruvchilar hamda strategik ahamiyatga ega bo‘lgan korxonalarning texnik va tex-
nologik salohiyatini modernizatsiyalash hisobiga raqobatbardoshligini oshirish. Bunda, modernizat-
siya hisobiga rentabellik ko‘rsatkichlarini kamida 2 barobarga oshirgan korxonalarga soliq imtiyozlarini 
taqdim etish hamda aksincha modernizatsiya qilmasdan faoliyat yuritayotganlarga karrali soliq hisob-
lash mexanizmini joriy etish. 

2. Qishloq xo‘jaligi sohasida faoliyat yuritayotgan subyektlar tomonidan zamonaviy texnologiyalarni 
qo‘llash orqali sarf-xarajatlarni kamaytirish hamda unumdorlikni oshirishni nazarda tutuvchi davlat das-
turini ishlab chiqish. 

3. JST bilan intensiv muzokaralarni olib borish hamda tashkilotga a’zo bo‘lishda O‘zbekiston Respub-
likasining mahalliy ishlab chiqaruvchilar va qishloq xo‘jaligi sohasiga 7 yil muddatda davlat byudjetidan 
subsidiyalar hamda imtiyozlar ajratilishi huquqini saqlab qolish.

